
Nafarroak autonomia erkidegoen jarrera defendatu du ingurumen arloari dagokionez
Burguete kontseilariak Ingurumeneko Europako Ministroen Batzordean hartu du parte Narbona ministroarekin batera 
Asteartea, 2007ko otsailaren 20a  Ingurumena, Lurraldearen Antolamendua eta Etxebizitzako Departamentuaren kontseilariak, José Andrés Burguete Torres, goiz honetan Bruselan antolatu den Ingurumeneko Europako Ministroen Batzordean parte hartu du Narbona ministroarekin batera. Kontseilaria autonomia erkidegoen jarreraren berri emateaz arduratu da, Alemaniako lehendakaritzaren ingurumen-lehentasunei dagokienez.  
Gogoratuko duzuen bezala, aurreko astean, autonomietako ordezkariek Iruñean guztien jarrera adierazten zuen agiri bat hitzartu zuten eta kontseilariak Ministroari entregatu zion Batzordea antolatu aurretik. Horrela, Espainiako Gobernuaren jarreraren barruan autonomiek adierazitako jarrera eta kezkak islatu ahal izan dira. Azken hilabeteotan, Nafarroako Komunitateak Autonomia Erkidegoetako Europari buruzko Gaien Batzordearen lehendakaritza bere gain hartu du. Nafarroak kargu hori lehenengo aldiz okupatu du, Espainia, 1986. urtetik Europako Batasunean sartu zenetik. 
Ministroen Batzordearen etenaldietako batean, Burguete Narbona Ministroarekin batera agertu da prentsaurrekoan. Une horretan lekukoa Illes Balearseko Gobernuari modu sinbolikoan entregatzeko aukera aprobetxatu da. Irla Balearrak izango dira hurrengo hilabetetan, Ministroen Batzordearen hurrengo bileran autonomia erkidegoen jarrera koordinatzeaz arduratuko den herria. Aipatutako bilera ekainean antolatuko da. Ministroak Nafarroak energia berriztagarrien arloan egindako lana azpimarratu du. 
Burguete kontseilariak ministroari eskerrak eman dizkio herriei eta autonomia erkidegoei Espainiako Gobernuaren jarreraren barruan, euren balorazioa eta kezkak adierazteko aukera emateagatik, eta aipatu du denen jarrerari buruzko agirian defendatutako jarrerek Ministroaren jarrerekin bat egiten dutela. 
Era berean, nabarmendu du autonomia erkidego guztiek lehentasuna eman behar diotela klimaren aldaketaren aurkako borrokari, egindako agirian aipatutakoarekin bat eginez. Horrela, “korrespontsabilitatearen” printzipioa aitortu ahal izango da. Izan ere, Klima Aldaketari eta Energia Garbiari buruzko Espainiako Estrategia ontzat eman ondoren, autonomia erkidego bakoitzak helburuak lortzeko bere jarduera plan propioa garatu beharko du.
Halaber, Burguete kontseilariak, gaur Bruselan, positiboki baloratu du Nafarroak autonomia erkidego guztien jarrera prestatzeko eta koordinatzeko egindako lana, Ingurumeneko Europako Ministroen Batzorderako, eta esan du “hilabete hauetan lan egiten egon diren adituen taldea gogor saiatu behar izan arren, horri esker Europako Batasunaren erakundeen funtzionamendua gertutik ezagutu ahal izan dugu”. 
 Horri dagokionez, adierazi du hauek bezalako bideen bidez, autonomia erkidegoek Ministroen Batzorde desberdinetan parte hartu dezaketela, eta horrenbestez foru Komunitatea Europan ordezkatzen dituzten erakundeetara gerturatu eta nabarmendu daitezkeela. 
Ondorioen agiria
Burguete kontseilariak Narbona ministroari entregatutako dokumentuak, batez ere, Nafarroako eta gainontzeko autonomia erkidegoetako kezka islatzen du, klimaren aldaketa dela eta. Beraz, adierazten duen bezala, horri aurre egiteko “kultura energetiko berri bat sortu”,  atmosferari CO²-ko %20 gutxiago isuri eta energiaren %13 gutxiago kontsumitu behar da 2012. urterako. Era berean, aipatzen da ibilgailuen CO² isuriak murrizteari buruzko gaia Europan ibiltzen diren ibilgailu guztiei eragiten dien lege-esparru berri bat ezarriz, baita hegazkintza jarduerak negutegi efektuko gasen eskubidetako merkatuan sartzeari buruzkoa ere.  

Ondorioen agirian aztertutako beste gaia plagiziden erabilerari buruzko Estrategia Tematikoa eta Arauaren Proiektua dira. Horren bidez, plagiziden erabilera iraunkorra ontzat eman da, eta behin eta berriro azpimarratu da ez direla kaltegarriak izan behar gizakien osasunarentzat eta ingurumenarentzat, bereziki, uren kutsadurari eta lurraren babesari dagokienez. Azken gari horri dagokionez, uste izan da gizakiek lurzoruan eragiten duten basamortutzea eta degradazioa direla eta, kartografia zehatz bat sortu behar dela lurraren egoeraren benetako diagnostikoa lortzeko. 
Oharra: www.navarra.es atariko Berriak atalean prentsa ohar honekin lotutako irudi bat aurki daiteke. 

